
Suliffeqarfiit nutaat aallarnisaasut akileraartarnikkut qanoq oqinnerusumik qanorlu 

pisortaniit ikorfartorneqarsinnaanerat pillugu apeqquteqaat aallaavigalugu Inatsisartunut 

oqallisissiassatut siunnersuut. 

(Inatsisartunut ilaasortaq Peter Olsen, Inuit Ataqatigiit) 

 

Naliginnaasumik isumaqatigiissutaavoq niuertuunissaq ajornannginnerusariaqartoq. Tamatuma 

isumaqatigiissutiginissaa ajornanngitsuaraavoq. Kisiannili qanoq iliornissaq tamatigut 

isumaqatigiissutigineqartuaannarneq ajorpoq. Ilaatigut eqqartortarparput ingerlatseqatigiiffiit 

akileraarutaat appartittariaqartoq, kisiannili ulloq manna tikillugu tamanna suli 

piviusunngortinneqanngilaq. Aamma siunnersuutigineqarnikuuvoq sulliviit nutaat ukiuni siullerni 

marlunni akileraartinneqartassanngitsut. Aamma ajunngikkaluarpoq. Kisiannili tamanna aamma 

kissaatiginngisanik kinguneqarataannaavoq.  

 

Assersuutigalugu uanga soorlu nammineq siunnersortaaneq piffissap ingerlanerani  

inuutissarsiutigisarnikuuara passuttarlugit inuit qarasaasiaat, atortoqarujussuartariaqanngilaq aamma 

angerlarsimaffimmi allaffeqaraanni naammappoq. Ukiuni siullerni pingasuni 

akileraartartussaanngitsuuguma ukiut pingasukkaarlugit suliffiliortassagaluarpunga suliama 

assiginik suliaqartarlunga kiffartuussakkalu taakkuutiinnarlugit. Tamatuma pinngitsoortinnissaa 

arlaatigut isumagineqarsinnaajunnarsivoq, kisianni sivikitsuaqqap ingerlanerani 

suliakkersuutaangaatsialersinnaapput.  

 

Upperinerussavara inuussutissarsiortut naliginnaasumik atugaat qiviarneqartuuppata. Aallarterlaat 

amerlasuut biilisikkajupput pisisartuminnut orniguttarusullutik. Kisianni biilit oqimaassusaat 

aallaavigalugu akitsuut qaffaseqaaq. Tamanna sullivinnut ingerlalluartunut 

ajornartorsiutaagunanngilaq, kisianni sullivinnut aallarterlaanut annikitsunnguanik nammineq 

aningaasaatilinnut imaannaanngissinnaavoq sunik tamanik akilersuinissaq ukiut marluk siulliit 

ingerlanerini.  

 

Alla ajornartorsiut tassaagajuppoq toqqavik suliffiliorfigisinnaasaq. Tamanna Inatsisartuni 

annerusumik susinnaanngilarput kommunit oqartussaaffigimmassuk. Taamaakkaluartorli 

ingerlatseqatigiiffiit akileraarutaattulli ajornartorsiutinngorsinnaavoq. Sullivissamik 

sanaartorfissaqanngikkaanni biilinullu akissaqarani, taava imaannaanngingaatsiartussaassaaq.  

 

Alla maqaasisarput tassaavoq sinaakkutissat aalaakkaasut. Paasiuminaatsutut 

nipeqarsinnaagunaraluarpoq kisianni piffissap kingulliup ingerlanerani takuarput Naalakkersuisut 

aalisarsinnaanermut pisassiissutinik utertitsisut agguaateqqitassaminnik. Inuussutissarsiummut 

tamarmiusumut kusanarpallaanngilaq eqqarsartoqalissammammi aamma suut allat 

imaaliallannerinnakkut utertinneqarsinnaassanersut. Taavami takornarialerisunut akuersissutit. 

Agguaateqqinneqariataassagaluarpata piginnittut siammarumallugit taava ilungersungaarlutik 

sulliviutiminnik siuarsaasimasut isertitaminnik arsaarneqariataassapput, aallartilluaruttorlutik. 

 



Kisianni pinngitsoorata arlaanni immitsinnut aperisariaqartussaavugut namminersorlutik 

inuutissarsiortut kissaatiginerlugit imaluunniit naamik. Eqqarsaqqajaanartarpoq Kalaallit Nunaata 

inuutissarsiortoqarnissaa kissaatigigaa. Allaanngilarli aningaasarsiupiloortoqaqqusaanngitsoq 

taamaattoqaleraangammi akileraarusersuisoqalersarpoq suujunnaapajaarnissaasa tungaanut. 

Taamaattumik naatsumik oqaatigalugu, kissaatigigutsigu ingerlalluartunik inuutissarsiortunik 

peqassalluta suliffiuteerarpassualinnik taava akileraarusersueriaatsimik pilersitsisariaqarpugut 

taakkunannga ikorfartuisunik aamma sinaakkutissanik aalajaatsunik pilersitsisariaqarpugut. 

Namminersorlutik Oqartussat tatigisinnaasariaqarpagut.  

 

 

Qujanaq oqallinnermut pissanganartumut. 

 

 

 


